
Илм аҳлининг ҳаёт йўлига назар ташланса, кимдир бу йўлга кутубхоналар 

орқали, кимдир амалий фаолияти натижасида кириб келгани кузатилади. 

Қорақалпоқ адабиётини ўқитиш бўйича таниқли методист олим Юсупов 

Қўнисбой Абилович айнан иккинчи тоифага мансуб зиёлилардан.  

Қайд этиш жоизки, педагогика фанлари доктори, профессор Қўнисбой 

Юсуповнинг салкам 20 йиллик фаолияти бевосита мактаб таълими, хусусан, 

қорақалпоқ тили ва адабиётини ўқитиш муаммолари билан боғлиқликда 

кечди. 

Умр йўлининг 2003–2024-йиллар билан боғлиқ чорак асрлик даври 

Қорақалпоқ давлат университети бағрида ўтмоқда. Бу қутлуғ даргоҳда у оддий 

талабаликдан фан доктори, ассистент ўқитувчиликдан кафедра мудири, 

профессор лавозимигача юксалди.  

Олимнинг умумтаълим мактаблари ва академик лицейлар амалиёти билан бир 

умр боғланиб кетиши сабаблари ҳам бежис эмас. Зеро, бу жиҳат талабалик 

даврида болалар билан ишлашга уйғонган ҳавас ва қизиқишлар, кейинчалик 

(1986–2003-й.) Чимбой туманидаги 15-мактабда ўқитувчилик билан жиддий 

шуғулланган йиллари тажрибасига бориб тақалади.  

Олим қизиқиш ва интилишларининг ифодаси унинг илмий фаолиятида ҳам 

бўй кўрсатди. Хусусан, 2002-йилда “Қорақалпоқ адабиётида Айдос бий 

образи” мавзусида номзодлик; 2021-йилда “Академик лицейларда қорақалпоқ 

адабиётини ўқитиш методикаси (ташкил этиш шакллари, дарсдан ташқари 

машғулотлар)” мавзусидаги докторлик  диссертацияларини муваффақиятли 

ҳимоя қилди.  

У Қорақалпоқ давлат университети ва Ўзбекистон Республикаси Фанлар 

академияси Қорақалпоқ ижтимоий фанлар илмий тадқиқот институти 

ҳузуридаги илмий даражалар берувчи Илмий кенгашлар аъзоси сифатида 

юксак малакали илмий-педагогик кадрлар тайёрлаш ишига муносиб ҳисса 

қўшмоқда. Шунга кўра, Қўнисбой Юсупов педагогик фаолияти давомида олий 

малакали илмий кадрлар тайёрлаш, филология йўналиши бўйича ўзига хос 

мактаб шакллантирди, десак муболаға бўлмайди. Унинг фаоллиги қорақалпоқ 

тили ва адабиётидан малакали кадрларни тайёрлаш ҳамда қорақалпоқ 

филологияси мактабининг ривожланишига асос бўлди.  

Ҳозирги кунда Қўнисбой Юсуповнинг илмий раҳбарлигида 2 нафар мустақил 

изланувчи ва 4 нафар таянч докторант илмий изланишлар олиб бормоқда. 

Унинг бир қатор шогирдлари Республикада фан олимпиадаси ғолиблигини 

қўлга киритган.  

Олимнинг  “Академик лицейларда қорақалпоқ адабиётини дарсдан ташқари 

ишлар орқали ўрганиш”, “Академик лицейларда қорақалпоқ адабиётини 

ўқитиш методикаси”,  “Қорақалпоқ адабиётини ўқитиш методикаси”, “Махсус 

фанларни ўқитиш методикаси”, “Бадиий асарларнинг мазмунини ўрганиш 

методикаси”, “Қорақалпоқ адабиётини ўқитиш технологиялари”,  “Малакавий 

ва педагогик амалиёт” каби дарслик ва ўқув қўлланмаларида узлуксиз адабий 

таълим жараёнини ташкил этиш, синфдан ташқари ўқиш ва мустақил ишларни 

уюштириш, таълим олувчиларнинг бадиий-естетик тафаккурини ўстириш, 

китобхонлик маданиятини юксалтириш каби адабий-назарий, методик ва 

ахлоқий муаммолар ўз ифодасини топган.  

Қўнисбой Юсуповни Қорақалпоғистон Республикаси миқёсида илмий 

йўналишдаги ишларнинг фаол қатнашчиси сифатида таърифлаш мумкин. У  

“Қорақалпоқ адабиётини ўрганиш ва ўқитишнинг долзарб масалалари”, 

“Ҳозирги филология фанининг долзарб масалалари” йўналишида 2004-йилдан 

буён доимий тарзда ташкил этиладиган илмий-назарий ва амалий 

конференциялар ташкилотчиларидан бири, ёш олимларга тадқиқот 

мавзуларини танлаш ва илмий фаолият бўйича маслаҳатчи.  

    Олим Қозон, Берлин, Португалия, Рим, Италия, Стокголм, Швеция, Токио, 

Япония, Иерусалим, Исроил, Мадрид, Испания, Париж, Франция каби 

хорижий давлатлардаги халқаро илмий-назарий ва амалий конференцияларга 

илмий мақолалари билан мунтазам равишда иштирок этиб келади. Натижада 

Қорақалпоқ давлат университети Қорақалпоқ адабиёти кафедрасининг 

хорижий ва мамлакатимиздаги илмий марказлар билан ҳамкорлик алоқалари 

янада мустаҳкамланишига замин яратилган.   

Ўқув жараёнини методик жиҳатдан таъминлашда Қўнисбой Юсупов 

томонидан 3 та монография, 2 та дарслик, 4 та ўқув қўлланма, 7 та ўқув-

услубий қўлланма ҳамда 300га яқин мақолалар нашр этилган.  

Ёшларни ўзига эргаштира олиш қобилиятига эга устоз мунтазам ҳолда 

талабалар турар жойида маънавият ва ахлоқ-одоб тўғрисида турли хил 

суҳбатлар ўтказиб келади.   

Юсупов Қўнисбой Абилович Қорақалпоғистон Республикаси Жўқорғи 

Кенгаши Президиумининг қарорлари билан кўп йиллик самарали педагогик 

фаолияти ва ўқув-тарбиявий жараённи такомиллаштиришга қўшган салмоқли 

ҳиссаси,  фандаги ютуқлари ва илмий-тадқиқот ишларидаги фаоллиги учун 

“Фахрий ёрлиқ”лар билан тақдирланган. Ёш авлодни она Ватанга содиқлик, 

миллий ва умуминсоний қадриятларга муҳаббат руҳида тайёрлаш ва 

маънавий-маърифий тадбирлардаги фидойилиги учун учун “Ўзбекистон халқ 

маърифи аълочиси” кўкрак нишони билан мукофотланган. 

Қўнисбой Юсупов АҚШ, Полша, Ҳиндистон каби кўплаб давлатлар илмий-

оммабоп журналларининг таҳрир ҳайъати азоси ҳисобланади. 

Қўнисбой Юсупов ўзи фаолият юритаётган университет жамоасида катта 

обрў-эътиборга эга бўлиб, самарали илмий ва педагогик фаолият олиб боради. 

У айни пайтда олий ўқув юртлари талабалари учун янгича ёндашувлар асосида 

ўқув-методик адабиётлар яратиш устида изланишлар олиб бормоқда.  

Биз кичик бир мақола доирасида Қўнисбой Юсупов шахсияти ва фаолиятини 

белгиловчи айрим чизгилар билан чекландик. Муборак         60 ёшини 

нишонлаётган, қорақалпоқ халқи фарзандларига илм беришдек машақатли 

ишни зиммасига олган, юксак малакали мутахассислар тайёрлашдек замонга 

ҳамнафас олимга келгусидаги ишларига улкан ижодий парвозлар, сиҳат-

саломатлик тилаймиз.  

